
Def. XIII. Ὅρος ἐστὶν ὅ τινός ἐστι πέρας.




Τὸν ὅρον οὐ πρὸς πάντα ἀναφέρειν δεῖ τὰ μεγέθη
καὶ γὰρ γραμμῆς ὅρος ἐστὶ καὶ πέρας – ἀλλὰ
πρὸς τὰ χωρία τὰ ἐν ἐπιφανείαις καὶ τὰ στερεά. νῦν
γὰρ ὅρον καλεῖ τὴν περιοχὴν τὴν ἀφορίζουσαν ἕκαστον
χωρίον, καὶ πέρας ἀφορίζεται τοῦτον τὸν τρόπον οὐχ
ὡς τὸ σημεῖον λέγεται πέρας γραμμῆς, ἀλλ' ὡς τὸ
περικλεῖον καὶ περιεῖργον ἀπὸ τῶν περικειμένων. ἐστὶ
δὲ τὸ ὄνομα οἰκεῖον τῇ ἐξ ἀρχῆς γεωμετρίᾳ, καθ' ἣν
τὰ χωρία ἐμέτρουν καὶ τοὺς ὅρους αὐτῶν ἐφύλαττον
ἀσυγχύτους, ἀφ' ἧς καὶ τῆς ἐπιστήμης ταύτης εἰς
ἐπίνοιαν ἦλθον. τὴν τοίνυν περιοχὴν τὴν ἔξωθεν
ὅρον καλέσας ὁ στοιχειωτὴς εἰκότως αὐτὴν καὶ πέρας
ἀφωρίσατο τῶν χωρίων. διὰ γὰρ ταύτης ἕκαστον τῶν
περιεχομένων περατοῦται. λέγω δὲ οἷον ἐπὶ τοῦ
κύκλου τὴν μὲν περιφέρειαν ὅρον καὶ πέρας, αὐτὸ δὲ
τὸ ἐπίπεδόν τι χωρίον. καὶ ἐπὶ τῶν ἄλλων ὡσαύτως.




Def. XIV. Σχῆμά ἐστι τὸ ὑπό τινος ἤ τινων
ὅρων περιεχόμενον.




Ἐπειδὴ τὸ σχῆμα λέγεται πολλαχῶς καὶ κατ' εἴδη
διάφορα διαιρεῖται, δεῖ πρῶτον τὰς διαφορὰς αὐτοῦ
θεωρήσαντας οὕτω ἐπὶ τοῦ προκειμένου σχήματος ἐν
τῷ ὁρισμῷ διελθεῖν. ἔστι μὲν οὖν τι σχῆμα καὶ κατὰ
τροπὴν ὑφιστάμενον καὶ ἀπὸ πάθους ἐγγινόμενον

